
Dagur: 24. mars 2006

Skrátal: 70-51101/4-4

Máltal: 060486 -/7
NOTAT
Um broyting í løgtingslóg um biografar

Í sambandi við at Hoyvíkssáttmálin verður settur í gildi við løgtingslóg, hevur Løgmaður boðað frá, at tær lógir, sum eru í ósamsvar við sáttmálan, eiga at verða broyttar. Fyri økið hjá Mentamálaráðnum er talan um løgtingslóg um biografar. 

Uppskot er fyrireikað og lagt fyri Tingið. Uppskotið er gjørt í samstarvi við Løgmansskrivstovuna, sum varðar av Hoyvíkssáttmálanum, og partvíst í samskifti við løgfrøðingin í Vinnumálaráðnum, Gunnar Holm Jacobsen. Hetta er serliga gjørt fyri at allar tær lógir, ið skulu broytast í hesum sambandi, verða broyttar á samsvarandi hátt. 

Galdandi lógaráseting er soljóðandi:

§ 4. Loyvi ella góðkenning sum leiðari kann bert gevast persónum, sum 

	1)
	hava heimarætt,

	2)
	hava bústað í Føroyum,

	3)
	eru myndugir,

	4)
	ikki eru undir trotabúðarviðgerð.



    2. stk. Snýr tað seg um eitt felag ella stovn, skal felagið ella stovnurin hava heimstað í Føroyum og stjórarnir og meirilutin av nevndarlimunum lúka treytirnar í stk. 1.
Broytingaruppskotið er soljóðandi:

1)      § 4, stk. 1, nr. 1 verður strikað. 
2)      Í § 4 verður sum stk. 3 sett: 
„Stk. 3. Kravið í stk.1, nr. 2 um bústað í Føroyum er ikki galdandi fyri persónar, ið eru fevndir av Hoyvíkssáttmálanum og hava bústað innan umveldisvídd sáttmálans. Kravið í stk. 2 um, at felag ella stovnur skal hava heimstað í Føroyum, er ikki galdandi fyri feløg ella stovnar, ið eru fevndir av Hoyvíkssáttmálanum. Hoyvíkssáttmálin er Sáttmáli frá 31. august 2005 millum Stjórn Íslands øðrumegin og Stjórn Danmarkar og Føroya Landsstýri hinumegin.” 

Tvs. at skotið verður upp, at strikað kravið um heimarætt. Hetta krav verður eisini slept í øðrum lógum á vinnuøkinum.

Harumframt verður vikið frá kravinum um bústað/heimstað í Føroyum fyri teir persónar og tey feløg, sum eru fevnd av Hoyvíkssáttmálanum.

Nú Løgtingsskrivstovan er farin undir viðgerðina av uppskotinum, hevur skrivarin í mentunarnevndini, Birita Samuelsen, sett seg í samband við undirritaðu við fyrispurningi um broytingina viðv. bústaðar/heimstaðarkravinum. 

Løgtingsskrivstovan vísir í sínum fyrispurningi (munnligur, um telefon) á, at sleppir man kravinum um bústað/heimstað, tá perónur ella felag er fevnt av Hoyvíkssáttmálanum, so sýnist tað sum kemur man í ansøgn við Heimastýrislógina. 

Heimastýrislógin § 10, seinasta pkt.: ”Annars kann í lóggávu ella umsiting ikki verða gjørdur munur á Føroyingum og øðrum donskum ríkisborgarum.” 
Spurningurin er, hvussu ásetingin í Heimastýrislógini skal tulkast í mun til Hoyvíkssáttmálan? 
Í útgangsstøðinum eri eg samd við Løgtingsskrivstovuna, at sett verður krav um bústað í Føroyum fyri danskar ríkisborgarar, ið búgva í Danmark ella Grønlandi, í mun til teir íslendsku og donsku ríkisborgararnar, ið eru innan umveldisvíddina og tí kunnu búgva í Íslandi. Hetta kann sýnast sum munur, sum ikki er í tráð við Heimastýrislógina.

Men eftir at hava tosað við Gunnar Holm Jacobsen (og hann við Løgmansskrivstovuna) var niðurstøðan, at talan ikki er um brot á Heimastýrislógina. Orsøkin er:

· At nógvar løgtingslógir innihalda áseting um bústaðarkrav, og at hetta hevur ongantíð verið í ansøgn við Heimastýrislógina. 
· At danir eru medundirskrivarir í Hoyvíkssáttmálanum, tvs. at tað burdi verið í lagi sbrt. donsku stjórnini.

· At danskir ríkisborgarar fáa somu sømdir sum føroyingar. Tvs. at ein hvør danskur ríkisborgari kann flyta til Føroyar, og soleiðis verða fevndur av Hoyvíkssáttmálanum.  Bústaður í Føroyum í stytri tíðarskeið gevur donskum ríkisborgara somu rættindi sum føroyingar og íslendingar innan umveldisvídd sáttmálans.

Annars var nevnt, at hetta er sama slag av skipan, sum viðurskiftini millum Danmørk og ES. Føroyingur kann flyta til Danmark og fáa somu sømdir, sum aðrir danskir ríkisborgarar fáa innan umveldisvídd ES. Fyri føroyingar í Føroyum eru annars serligar avtalur galdandi. 
Av tí at øll lógaruppskotini eru farin í Tingið og av tí at Løgmansskrivstovan hevur viðgjørt tey í mun til Hoyvíkssáttmálan, eigur Mentamálaráðið ikki at taka stig til at broyta í uppskotinum uttan samtykki frá Løgmansskrivstovuni. 

Eisini kann verða skoytt uppí, at Vinnumálaráðið hevur ikki frætt frá Løgtingsskrivstovuni. Í uppskotinum hjá Vinnumálaráðnum eru bústaðarkrøv varðveitt á sama hátt, sum í biograflógini. T.d. stendur soljóðandi í einari viðmerking:

“Til § 3 Nr.1
Kravið um bústað í Føroyum, fyri at verða tilnevndur sum løggildur grannskoðari, verður strikað fyri persónar, sum búgva innan umveldisvídd sáttmálans.  Hetta merkir – nú sáttmálaøkið er Ísland og Føroyar – at ein íslendskur ríkisborgari búsitandi í Íslandi ella ein føroyingur búsitandi í Íslandi kunnu gerast løggildir grannskoðarar í Føroyum, um teir annars lúka tey krøv, ið sett eru í lógini ella sambært lógini fyri at verða tilnevndur sum løggildur grannskoðari.“

